
मुन्धुमको अनुहारमा दलिएका लालीपाउडर पखालरेर  एकछिन चश्मा खोलेर हेर्ने हो भने यो एक आख्यान वा पौराणिक गाथा हो। यसलाई लोक साहित्यको कोटीमा राख्‍न सकिन्छ। त्यसो भन्दैमा यो कुनै मनगढन्ते कथा होइन। पितृ विवरणलाई धार्मिक र सांस्कृतिक जामा लगाइएको अवश्य हो तर ओल्टाएर पल्टाएर हेरेमा त्यसको फेदनेर जरामा ऐतिहासिकता भेटिन्छ। 

कुनै पनि आख्यान वा पुराकथालाई वाच्यार्थमा लिने हो भने हामी भुमरीमा पर्दछौँ। त्यसको रूप, अलङ्कार, व्यङ्ग्यार्थ र लक्षार्थबाट नै कथाको सही अर्थ निकाल्‍न सकिन्छ।

किरात सभ्यता र साहित्यको अध्ययनमा लाग्दा एकदिन साँबा फयङ वंशावली तयार गर्नुपर्ने अवस्था आयो। स्वजातीय समाजले दिएको दायित्वबाट पनि पन्छन सकिन। त्यसैले चुनौतिलाई अवसर मानेर अध्ययन गर्ने अठोट गरेँ। किरात साँबा परिवारको इतिहाससित गाँसिएको मुन्धुम अध्ययन सामग्री भए। सोही क्रममा मैले तुङदुङ्‍गे मुन्धुमको अध्ययन गरेँ। 

बाल्यकालदेखि घरपरिवारमा तुङदुङ्‍गे पूजा गरेको देखेकाले पूजाको महत्व केही मात्रामा थाहा थियो। अब यसको ऐतिहासिकता अध्ययन गर्ने रहरलाई जाँगरमा बदल्ने बेला भयो। 

तुङदुङ्‍गे मुन्धुमको अध्ययन नगरी साँबा फयङ जातिको पहिचान नखुल्ने रहेछ भन्‍ने विश्‍वास भयो। अध्ययनले मेरो मनमा रहेका र उब्जेका जिज्ञासालाई धेरै हदसम्म शान्त बनाइदियो।  त्यही ज्ञान र अनुभवलाई अक्षरमार्फत् पाठकसमक्ष साझा गर्दैछु। 

आजकल किरात मुन्धुम अध्ययन गर्ने तथा प्रकाशित गर्ने लहर चलेको छ। जुन स्वागतयोग्य कुरो हो। यसमा कुनै पुरोहित साम्बा, फेदाङ्‍बा/माले गाएका गीतलाई लिपिवद्ध गर्ने गरिन्छ। धेरै मुन्धुम लिखित र पाण्डुलिपिमा उपलब्ध छन्। जसलाई मानवशास्त्रले प्रजाति वर्णन वा Ethnography भन्दछ।  

किरात साँबाको प्रजाति विवरणलाई यहाँ मानवशास्त्रीय धरातलमा उभ्याएर अध्ययन र विवेचना गरिएको छ। यहाँ यो लेखकले तुङदुङ्गे मुन्धुमलाई मानवशास्त्रीय खोज्‍ने प्रयास गरेको छ। त्यसैले यो अध्ययन सामग्री यस क्षेत्रमा अध्ययन गर्ने अनुसन्धानकर्तालाई  सहयोगी हुनेछ। 

हुन त यो विशाल ज्ञानको विषय र आकार प्रस्तुत लेखमा अँटाउने वस्तु नै होइन। त्यसैले यो प्रयास केवल शोधकर्ताले सम्पन्‍न गरेको अध्ययनको संक्षिप्त खाका मात्र हो। यसमा उठाएका तथ्य र सवाललाई बुझ्‍न ज्ञानका ब्यापक आयाम पर्गेल्नु पर्ने हुन्छ। यो लेखकले सबै क्षेत्रमा आफूले दखल गरेको भन्‍ने दावी गर्ने मूर्खता गर्दैन, यद्यपि यहाँ उठाइएका सवालहरूमा केही ब्याख्या गर्ने प्रयास भने गरेको छ। हालै प्रकाशित पुस्तक “किरात लिम्बू संस्कृति मानवशास्त्रीय विवेचना फयङ साँबा नालीबेली” मा विभिन्‍न सवालमा ब्याख्या गरेको छ। यो सङ्‍केत केवल जिज्ञाशु पाठकलाई सहयोग पुगोस् भनेर मात्र गरेको हो।  

यो अध्ययन कार्य सम्पन्‍न गर्नलाई कुनै ब्यक्ति वा संस्थाले आर्थिक सहयोग गरेको छैन। यो काम शोधकर्ता स्वयमले स्वस्फूर्त रूपमा गरेको एक प्राज्ञिक प्रयास हो। त्यसैले यो अध्ययनमा कुनै आग्रह, पूर्वाग्रह राखिएको छैन। यो लेखनमा जातीय, राजनीतिक, एवम् संस्थागत आग्रह पूर्वाग्रह समेटिएको छैन। सम्बन्धित जातीय संघ संस्थासित अध्ययन क्रममा शोधकर्ताले सम्पर्क गरे तापनि संस्थागत आबद्धता नरहेको ब्यहोरा समेत यहाँ प्रस्ट पार्दछु। 

यहाँ मैले पाएका तथ्य, तर्क, तार्किय निष्कर्ष वा रायलाई कुरा नचपाइकन राखिदिएको छु। यसमा पाठक वा अन्वेषक सहमत वा असहमत हुन सक्दछन्, जसलाई म स्वागत गर्दछु। 

अन्तमा, यो अध्ययन अघि बढाउन मलाई साँबा परिवार, फयङ परिवार एवम् व्यक्ति विशेषले साथ दिएका छन्। यस क्रममा ऐतराज फयङ साँबा हाङपाङ, ताप्लेजुङ, धिरेन्द्र फयङ साँबा हाङपाङ, ताप्लेजुङ, मानबहादुर फयङ साँबा धरान, सुनसरी,, टेकबहादुर लिम्बू धरान, सुनसरी, हाल– बेलायतलाई हार्दिक धन्यवाद तथा आभार प्रकट गर्दछु । 

साथै, मोहनचन्द्र फयङहाङ साँबा मेवाखोला साँबा ताप्लेजुङ, प्रेम फयङहाङ साँबा लिम्बू, भुटान, योगराज फयङहाङ साँबा, सिक्किम, रामबहादुर फयङहाङ साँबा, पाँचथर, मनाहाङ फयङहाङ साँबा, सङ्खुवासभा, चन्द्र फयङहाङ साँबा, ललितपुरलाई धन्यवाद छ। पुस्तक प्रकाशन कार्यमा सहयोग गर्ने कौशलराज सुब्बा ललितपुर र निश्छलराज सुब्बा, विराटनगरलाई पनि धन्यवाद छ। 

शोधकार्यमा मलाई ज्ञानको ज्योति प्रदान गर्ने सन्दर्भ सूचीमा उल्लिखित अग्रज लेखक तथा अन्वेषकहरू जसको ग्रन्थ, लेख तथा सूचनाले मलाई शोध कार्य र मार्ग प्रसस्त गरायो, सबैमा ससम्मान र आभार प्रकट गर्दछु। धन्यवाद।

डा. नवराज सुब्बा

विराटनगर, नेपाल

२०८० साल (सन् २०२३)

लेखक परिचय र अन्य प्रकाशन

पुस्तक परिचय

तुङदुङ्‍गे मुन्धुम किरात लिम्बू समुदायको सांस्कृतिक सम्पदा हो। यो किरात समुदायमा विशेष गरी साँबा जातिको पैत्रिक पूजा हो। यसलाई आख्यान भन्‍न सकिन्छ। 

यस पुस्तकमा आख्यालाई ऐतिहासिक पृष्ठभूमिमा खोज्ने काम भएको छ। यहाँ प्रमाण र सिद्धान्तका आधारमा आख्यानको विश्‍लेषण गरिएको छ।  सामाजिक जैविक नमूनाका सैद्धानितक धरातलमा आख्यानलाई तर्किक निष्कर्षमा पुर्‍याइएको छ। 

एक सांस्कृतिक आख्यानमा रहेको तुङदुङ्‍गे मुन्धुमलाई आख्यान वा परम्परामा मात्र सीमित नराखेर त्यसलाई मानवशास्त्रीय दृष्टिकोणबाट पर्गेल्ने प्रयास अध्ययनमार्फत् भएको छ। यो शोधको प्रारम्मिक समीक्षात्मक स्वरूप एक पुस्तिका र लेखको रूपमा प्रकाशित भैसकेको छ। जसलाई पाठकले अभिरूचीपूर्वक पढेको पाइएको छ। यहाँ उक्त मुन्धुमलाई वस्तुगत आधार र शैद्धान्तिक पृष्ठभूमिलाई गाँसेर थप ब्याख्या गरिएको छ।

इतिहास तथा वंशावलीले साँबा जातिको इतिहास किरात–सेन–साँबासंग गाँसिएको जनाउँछ। यो मुन्धुमले ऐतिहासिक तथ्यहरूलाई समर्थन गरेको पाइन्छ। यो अध्ययन यसैमा केन्द्रीत छ। 

यस अध्ययनले हाम्रा सांस्कृतिक सम्पदाभित्र लुकेर रहेका ज्ञान, मूल्य र मान्यतालाई वैज्ञानिक दृष्टिले हेर्न अभिप्रेरित गर्दछ।

यो अध्ययन विभिन्‍न प्रमाण, आधारभूमि, वंशावली र लिम्बू जातिका विभिन्‍न मुन्धुम केलाएर विश्‍लेषण/संश्‍लेषण गरिएको हुँदा शोधकर्तालाई सहयोगी हुने अपेक्षा गरिएको छ।

१ परिचय

१.१ मुन्धुम परिचय

मुन्धुमः किरात जातिको परम्परागत ज्ञान हो। उनीहरू यसलाई आध्यात्मिक शक्ति मान्दछन्। मुन्धुमलाई किरातजन आर्यको वेदसरह आस्था गर्ने गर्दछन्। त्यसैले मुन्धुमी ज्ञानले नै किरात समुदायको धार्मिक तथा सांस्कृति पथप्रदर्शन गरेको हुन्छ। यसैले मुन्धुम किरात समुदायको जीवन दर्शन हो।

मुन्धुमलाई किरात समुदायका विभिन्‍न आदिवासीका जनजीब्रोले आफ्नोपन थपिदिएको छ।  मुन्धुमलाई किरात लिम्बूले मुन्धुम, राईले ‘मुन्दुम’, ‘मुदुम’, ‘दिउला’ भन्‍ने गर्दछन्। त्यसै गरी मुन्धुमलाई किरात सुनुवारले ‘मुक्दुम’ र किरात याक्खाले ‘मुन्तुम’ भन्‍ने गर्दछन्। यद्यपि, यो शब्द उच्चारणमा सुनिने ध्वनिसाम्य तथा समान अर्थका आधारमा यो सिद्ध हुन्छ कि रूपमा अनेकता तापनि सारमा मुन्धुम किरातका साझा ज्ञान हुन्। 

किरात मुन्धुमलाई विद्वानहरूले विभिन्‍न कोणबाट परिभाषित गरेका छन्। मुन्धुम शब्दमा रहेको ‘मुन्’ वर्णको अर्थ हल्लिनु वा घुम्नु हो। याक्थुङ भाषामा ‘मुरा’ वा ‘मु’ भन्‍नाले मुख वा मौखिक र ‘थुम’ भन्‍नाले बलियो भन्‍ने जनाउँछ। सोही आधारमा इतिहासकार इमानसिंह चेमजोङले पनि मुन्धुमलाई ‘ठूलो बलको शक्ति’ तथा ‘मौखिक रुपमा चलायमान ज्ञान’ बताएका छन्। अझ प्रष्ट पार्दै उनले मुन्धुमलाई किरातको वेद भनेका छन्। हुन पनि मुन्धुम वा वेद दुवैको अर्थ प्रकाशमय ज्ञान भएकाले किरात मुन्धुमलाई किरातको वेद भनिएको हो। किनभने यो मुन्धुमी ज्ञान प्रकाशमय छ जुन सर्वव्यापी र चलायमान हुन्छ। (Chemjong, 1965; 2003a, 2003b, 2003c) 

किरात समुदायका पुजारी फेदाङबा/मा,  साम्बा, येबाले मुन्‍धुमलाई देववाणी बताउँदछन्। 

मुन्धुममा तागेरा निङ्वाःभू माङलाई सर्वत्र भेटिने उज्यालो शक्तिको रुपमा चित्रित गरिएको छ। जहाँ सूर्यको प्रकाश कुनै ठाउँ छेकिन सक्छ वा भूगोलमा कतै उज्यालो भए तापनि कतै अँध्यारो पर्न सक्छ। तर सर्वत्र एकसाथ एकनासले छाउने शक्ति भएको सर्वव्यापी उज्यालो प्रकाश भनेको मुन्धुमी ज्ञानको प्रकाश नै हो।

विद्वानहरूले मुन्धुमी श्रोतको खोजी र विश्‍लेषण गर्दा आर्यको वेद झैँ किरात जातिको मुन्धुमलाई पनि श्रुति र स्मृति परम्परामा आधारित लोक साहित्य भनेका छन्। यो उनीहरूको जनआस्था हो, जीवन हेर्ने चश्मा हो, पथप्रदर्शक ज्ञान हो। किनभने मुन्धुमभित्र सृष्टिकथा, यात्रागाथा, विधि–विधान, आचारसंहिता, उपचार विधि विद्यमान छन्। 

मुन्धुम बौद्धिकमय, काव्यात्मक तथा सङ्गीतमय परम्परा हो। मुन्धुम अभिधा, लक्षणा र व्यञ्‍जना शब्दशक्तिले भरिपूर्ण हुन्छन्। मुन्धुमको संरचना अलङ्कारयुक्त एवम् यसको भाव रुपकले सजिएको हुन्छ। भनिन्छ, मुन्धुम कहिल्यै नसुक्ने ज्ञानको मुहान तथा ब्याख्या गरेर कहिल्यै नसकिने मुहान हो। 

लोकसाहित्य भएकाले मुन्धुमको रचयिता अज्ञात छ। मुन्धुम श्रुति र स्मृति परम्परामा आधारित ज्ञान भएकाले यो मौखिक परम्परामा बाँचेको र फैलेको छ। यो लयवद्ध एवम् ज्ञानवर्धक महाकाव्य भएकाले लामो समयको अन्तरालमा पनि जीवन्त रहेको हो। लोक साहित्य भएकैले मुन्धुमले जनताबाट माया र आस्था दुवै पाएको छ। 

धार्मिक काव्य घटनाप्रधान हुने तर त्यसको रचनाकाल र रचनास्थान अज्ञात रहन्छ। मुन्धुमका रचनाकार मात्र अज्ञात नभएर यसको रचनाकाल र पनि छाया परेका हुन्छन्। यद्यपि, मुन्धुममा प्राकृतता, औपदेशिकता, ऐतिहासिकता पाइन्छन् र यसले समाजको सर्वाङ्गीण परम्पराको उद्‍बोधन गर्ने गर्दछ। 

अतः मुन्धुम किरात इतिहास र लोक संस्कृतिको बाहक र द्योतक हो।

१.२ मुन्धुमका प्रकार

प्रस्तुतिका हिसाबले मुन्धुम दुई प्रकारका हुन्छन्, मौखिक र लिखित। 

किरात मुन्धुम मूलतः मौखिक परम्परामा आधारित ज्ञान र थिति हो। यसभित्र पाइने गहनता देखेर मुन्धुमलाई ‘थुतुरे वेद’ पनि भनिन्छ। आज पनि किरात लिम्बुका फेदाङ, साँबा, युमाले विभिन्‍न अवसरमा मनमनै मुखाग्र पारेका मुन्धुमलाई वाचन गर्ने गर्दछन्। जीवनका महत्वपूर्ण घटना जस्तै मान्छे जन्मदा, न्वारान गर्दा, उमेर पुगेर लुगा फेर्दा, विवाह गर्दा, स्वस्ति शान्तिका लागि माङगेना गर्दा, अनि मान्छे मर्दा, फेदाङले सम्बन्धित मुन्धुम मुखाग्र वाचन गर्ने गर्दछन्। 

